
Nunat Avannarliit Killiit Siunnersuisoqatigiiffiata Savalimmiuni, Kalaallit Nunaanni Islandimilu 

Naalakkersuisunut kaammattuutigaa nunani avannarlerni killerni oqaatsit siunissaat pillugu 

suleqatigiinnissaq anguniarlugu pisortatigut oqaloqatigiittarfimmik pilersitsisoqassasoq. 

Suleqatigiissitamik nunanit ataasiakkaanit aallartitanik inuttalikkamik pilersitsineq alloriarneq 

siulliussaaq. Nalunaarusiamik nunani ataasiakkaani oqaatsit inissisimanerannik 

takussutissiiffiusumik siunissamilu periarfissaat pillugu allaaserisanik imaqartumik suliaqarnissaq 

suleqatigiissitap suliassarissavaa, tamanna pingaartumik qarasaasiarsornikkut ineriartorneq 

maanna atuuttoq tunngavigalugu. 

(Aallartitat siulittaasuat) 

 

Nunat Avannarliit Killiit Siunnersuisoqatigiiffiata Savalimmiuni, Kalaallit Nunaanni Islandimilu 

Naalakkersuisunut nunani avannarlerni killerni oqaatsit siunissaat pillugu suleqatigiinnissaq 

anguniarlugu pisortatigut oqaloqatigiittarfimmik pilersitsisoqarnissaanik kaammattuutaa Siumumiit 

imaattumik oqaaseqarfigissavarput. 

Siumumiit isumaqataavugut suleqatigiissitamik nunanit taakkunannga aallartitaqarfigineqartumik 

pilersitsinissaq, taamaalilluni nunani taakkunani pineqartuni pingasuni oqaatsit inissisimanerannik 

takussutissiiffiusoq pilersissinnaajumallugu, uani oqaatsitigut killiffik pineqarpat imaluunniit 

ineriartornermut suliniutaasinnaasut pineqarpata. 

Siumumittaaq isumaqarpugut qarasaasiarsornermi ineriartorneq eqqarsaatigalugu oqaatsinut 

ataasiakkaanut navianartorsiortitsisinnaaneq piviusuusoq. Oqaatsit ataasiakkaat atugaanerpaallu 

pissaanilerujussuupput, taamaammallu nunani avannarlerni killerni najugaqartuusugut 

ikitsunnguusugullu pitsaanngitsumik sunnerneqaratarsinnaanerput 

aarleqqutigisinnaasariaqaripput Siumumi isumaqarpugut. 

Taamaammat kaammattuut manna nunani pineqartuni pingasuni oqaatsit illersorneqarnissaannik 

nukittorsarneqarnissaannillu periarfissaasinnaasunik suleqatigiissuteqartoqarsinnaanersoq 

misissussallugu pingaaruteqarmat Siumumiit siunnersuut manna tamakkiisumik taperserparput. 

